
Ҫеҫпӗл  

Хĕç вылятса-и ыткăнаççĕ 

Вĕç-хĕрсĕр курăнми çарсем? — 

Сив хурçă пек çиçсе выляççĕ 

Сив уйăх айĕн хăяхсем. 

  

«Эппин, каллех кунта хăварчĕç, 

Туссем пур — вăрçă хирĕнче...» 

Тирек çумне хуллен таянчĕ, 

Тăрать Десна çыранĕнче. 

  

Чарусăр çил çаплах шинелĕн 

Аркисене туртать, силлет. 

Тĕрри йĕр кайнă, çĕткеленнĕ 

Кĕпи çине шевле ӳкет. 

  

Йĕр-йĕр тымарлă хĕрлĕ йывăç 

Çине касса тĕрленĕ пек 

Ун çӳçĕсем сулмаклă, йывăр 

Выртаççĕ çирĕп йĕркепе. 

  

Кĕрлет те çаврăнать синкерлĕ 

Çилсемпеле тулса тĕнче. 

Çапла пĕччен тăрать вăл тĕрлĕ 



Вак кĕнекеçĕ умĕнче... 

  

...Ак эп каллех аса илетĕп 

Тăван чĕлхемĕре пĕрмай. 

Çапла, пĕлетĕп эп: çемçе те 

Сăпай сăмах унта нумай. 

  

Йывăррисем те пур. Тăнланă. 

Чул пек пусаççĕ. Çеçпĕл, тен, 

Шăп çавсене манми упранă, 

Тен, çавсене аса илсен 

  

Ун куçĕ умĕнче хăватлăн, 

Кĕренĕн-хĕрлĕн хĕвĕнсе, 

Пуçа ыраттарса, сулмаклăн 

Чӳхеннĕ йывăр мăкăньсем?.. 

